
 

 

29. juli 2015 

 

Inatsisartut suleriaasianni § 37 naapertorlugu matumuuna Naalakkersuisunut imaattunik apeqqu-

teqaatinik saqqummiussivunga: 

 

Apeqqut: 

1. Namminersorlutik Oqartussani pisortaqafinni atorfinni, suliffeqarfinni pisortat pigi-

saani, suliffeqarfinni pisortat ilaannakortumik pigisaanni atorfimmut atatillugu suli-

nngiffeqarluni suliffimmiit akiliunneqarluni angalasarnerit qanoq aningaasartuutaa-

tigippat? 

2. Takussutissaqarpa atorfininnermut atatillugu isumaqatigiissutit malillugit atorfiit qas-

sit sulinngiffeqarlutik akiliunneqarnissaminnut pisinnaatitaaffeqarnersut? 

a. Takussutissaateqartoqarpat, qanoq agguataarnerit isikkoqarpat? 

b. Takussutissaateqartoqanngippat, suliaqarnissamik pilersaaruteqartoqarpa?  

3. Suliffimminnik akiliunneqarlutik sulinngiffeqarnermi angalasarnerit pisortat suliffe-

qarfiutaani tamakkiisumik ilaannakortumilluunniit pigisaanni atorfeqartunut atorun-

naartinneqarsinnaanera Naalakkersuisunit eqqarsaatigineqarpa/pilersaarutigineqar-

pa? 

a. Taamaattoqarpat, qanoq ingerlanneqassava? 

b. Taamaattoqanngippat, sooq? 

4. Naalakkersuisunit ilisimaneqarpa sulinngiffeqarluni kommunini akiliunneqarluni 

angalasarneq atorunnaarsinniarneqarnersoq?  

a. Taamaattoqassappat, taartissatut ajunngitsorsiassat suut atuutinneqalissappat? 

b. Taamaattoqanngippat, sooq ingerlatiinarneqarumava?  

(Inatsisartuni ilaasortaq Suka K.Frederiksen, Siumut)  

 

Tunngavilersuut: 

Sulinngiffeqarnerup nalaanni suliffimmiit akiliunneqarluni angalasarnerit tassaasoraakka taamaat-

tussaanartut isigalugit ingerlanneqalernikuusut. Qangaanerusoq nunatsinni tikitsinnissamik pisaria-



 

 

qartitsineq annertunerugallarmat avataaneersut “angerlartarnissaanik” imaqartumik pilersitaq, 

taamaattussaananngortitaq. 

 

Maanna aasat taamaasa nunatsinni sulinngiffeqarnerup nalaani ersarilluartarpoq “kalaalerpassuit” 

sulinngiffeqarnerminni suliffimmiit akiliunneqarlutik nunanut allanut angallannerujussuusarnerit. 

 

Nunanut allanut angalasarnerit ajunngillat kisiannili nunarput aningaasatigut ajornartorsioriartor-

tillugu pingaartumik pisortat suliffeqarfiutaanni tamakkiisumik ilaannakortumilluunniit pigineqartu-

ni pingaarnersiuinissaq pingaaruteqarsoraara, taamaattumik inuulluarniutit siulliullugit “aallerfigi-

neqarsinnaaneri” isumaqarfigigakkit. 

 

Nunatsinni suliffeqarfiit pisortat ilaanakortumik pigisaata ilaanni, assersuutigalugu, timmisartor-

titseqatigiinni tusartarparput sulisut ajunngitsorsiassaqartartut akikinnerusumik angalasinnaasar-

lutik, tamanna periuseq iluatsilluarsimappat paaserusunnarpoq arlaatigut innuttaasunut iluaqutis-

sanngorluguttaaq isumassarsiorfigineqarsinnaanersoq. 

Kissaatigaara apeqqutima ullut qulit qaangiutsinnagit akineqarnissaat. 


